
Tiro artean mendian 
Ekologistak Martxan-en kexua. Nafarroako taldeko ordezkari ekologistek Ibañeta inguruan ibiltzen diren ehiztarien jarrera kritikatu dute 

arantxa iraola - DONOSTIA 

Prentsa oharra plazaratu dute Ekologistak Martxan taldeko Iruñeko bulegotik, haserre. Ehiztarien kontra mintzo dira. Mendian lasai ibiltzea maite duten pertsonei eragozpenak jartzen dizkietela salatu dute. «Ehiza postuen truke dirutza handia ordaintzeak mendiaren pribatizazioa justifikatzen duela uste dute». 

Plazaratu berri duten prentsa oharra lehengo astekoa da. Ehiztarien jarreraren berri emateko, ordea, iragan urrian jazotako gertaera baten berri eman dute. Ibañetako gainetik abiatu eta hainbat lagun Trona mendira joan zirela dio, hegaztien pasea ikusteko asmoz. Antza, ehiztariek galarazi egin zieten han egotea, modu txarrean; eta ondoko mendira joan behar izan zuten. Era horretakoak maizegi gertatzen direla eta, gertatu zena kritikatuz gutuna bidali zuten ekologistek Nafarroako Gobernuko Ingurumen Sailera, baina erantzuna bi hilabeteren bueltan jaso dutela kritikatu dute. Berandu. Nolanahi ere, beren aldeko erantzuna jaso dutela diote, eta horregatik egin nahi dutela publiko. Mendiaz gozatu nahi dutenek lasai gozatzeko. Tirorik gabe.Diotenez, Nafarroako Ingurumen Sailaren gutunak argi jartzen du Trona-Lindus mendien inguruan usoak ehizatzeko zenbait postu dauden arren, inorentzat ez dagoela debekatuta han ibiltzea. «Gutun horretatik ondoriozta daiteke ehiztari ez garenon eskubideak ezin direla murriztu bertan ehiztariak daudelako», azaldu dute prentsa oharrean.Legeak, kasu honetan, ehiztari ez direnen eskubideak ez dituela murrizten diote ekologistek, eta natura maite duten guztiek dutela ehiztarien ingurura hurbildu eta hegaztiei begira egoteko eskubidea. Helburuak bereiziko ditu. Hegaztiak ikustearekin hartuko dute gozamen batzuek, tiroka besteek. 
